Pauto de estrels y luna

A la fin d´a ibiernada

o arto se infla de suabas pelusetas

blancor de toca alada

en l´aire de bolada

cuan o zierzo abatana as pinganetas.

As tucas más alteras

entre boiras tintadas de tristura

ruxan as endrezeras

lamins de nieus zanzeras

con confites empreñaus de rabiura.

O ibierno se resiste,
tierco, traba o paso a la primabera

trazas de galán triste

que a tacha consiste

en trafulcar l´aimor con a falaguera.

Más lexos la retanta

con os fríos que ha portiau a zierzera

la trachina y alanta

igual como a una panta,

nebasco a cabazos, titiritera.

Son chestos de fachenda

de mozo bigardón que no recula

no quiere perder prenda

y antis de a delexenda

bocatobas pintan y no calcula.

Nuei blanca de enamoraus

achuste de amantes en nuei serena

se atura o biento en os praus

se amuina en toz os laus

pauto negro de estrels y luna plena.

De diya flors sulsidas

biolas ubiertas a la retortera

de golpe rebenidas

y de golpe fundidas,

chiqueta polideza en a ripera.

Aduermen os caxicos

agún suenios de ibierno y bentoleras

as fuellas á piazicos

arguellos de ramicos

espullaus endurando as cheleras.

Os praus reberdezius

siñal de buena tierra cautibada

de yerba rebutius

se amuestran confundius

con o sol que crema ya d´ estibada.

En as tucas y puntas

a nieu agún fa bergonias señera,
anque ni todas chuntas

as ampluras achuntas

meten en trena con tanta planera.

A morfuga platera

que ha dixau o zierzo con a escobada

beire de cristalera

aliento en trabesera

sotil alma que alenta en a pinada.

Ronchos de pixatinas

imposible pasar inalbertius

alegres piculinas

de cara as ixufrinas

que empifolan de color os sentius.

A saya debantada

porta chunto a o río a berduquera

con os piez remullada

en augua esbarranquiada

debán d´os buxos que i´n ha en a ribera.

Alto s´estalapizan

en os xerbigaders as barranqueras

de contino s´eslizan

y entre as peñas zizan

trallos entrecruzaus y bixorderas.

Bels faus as flors rechitan

con o sol que aplana en as estrimeras

enrulladas las chitan

y de berdal en pintan

buena cosa de mon y cantaleras.

Ya s´enzienden os grisos

y berdes escuros en Santidoro

con os claros prezisos

de amariello narzisos,

luzes febles con un siñalín d´oro.

Augua d´o mon qué clara

baxa, emplena de frescor a selba

l´alegría declara

fendo rebuelta rara

igual como trepa la madreselba.

En que os sarrios o pardo

pelache que eban cutio de berano

lo han dixau en o bardo,

como buen güei zillardo
color permudan a ibierno tardano.

En rabañada campan

en os tascals d´o Mallo Blanco posaus

en familias bi acampan

y siempre se debantan

cuán por o cusirador son abisaus.

As marmotas ya salen

sin de o cado seguro muito ir-sen

güellos fuscos lis balen

de o morro sobresalen,

de a fridor se´n fuón ta lugo benir-sen.

Chugan os paxaricos,

de minchar guaire, nomás de bolada

con plumaches bien ricos

pocopico bonicos

fendo-sen morisquetas con l´aimada.

A primabera plega

á trepuzons pilla a o ibierno caíto

con rasmia o sol replega

y a rebellar s´entrega

amonico a toz, de o suenio maldito.

L´augua ye chenerosa

de tronada en tronada caye á churros

en tierra secallosa

y rechita goyosa

polidas primulas entre zepurros.
Chesús Aranda.
